
0.- Arlo bertsuak jorratzen aritzean eman��ohi��diren kasualitateetako
batek nahi izan zuen Gidor Bilbao lagunak Axularren Geroren iturriei
buruzko artikulu jakingarria argitaratu zuen garaian (2014) neu ere
antzeko uretan ibil nendin igerian.

Aitortu behar dut, baina, ni beste kasualitate bategatik iritsia nin-
tzela putzu haren ahora, bestelako latsetatik irristatzearen ondorioz hain
zuzen, urte mordoxka baita Axularren liburua erretorikaren ikuspuntu-
tik aztertzean maiz erabili behar izan nuen Terrones del Caño ospetsua-
ren1 Instrucción de predicadoreseko ohar honekin aurkitu nintzela:

entre los muy modernos trata bien desto [predikatzean behar
den zuhurtziaz] el Padre Torres en el prólogo de su Filosofía
moral�de Príncipes (Terrones�del Caño 1617: 1960,�95).

Ezin argi jakin, dena den, noraino izan zen ondoko putzuratzea lan
sistematikoaren sasoiko fruitu –aurkikuntza filologikoetarako lagun-
tzaile bikain izaten baitira beti “metodo” serendipikoak–, baina argi da
Axularrek zeharo gaitzesten zuen prokrastinatze moduko batean mur-
gildu izanak ez�zuela�lar bulkatu sakoneko�ur haien�argiratzea.

Akuilu ezin hobea dugu orain, beraz, behiala gibelatutako hainbat
orri kartapazioen baketik ateratzeko, ohar berriagoekin ezkontzeko eta,
ahal delarik, Bilbaoren aipatu artikuluan landutakoak poxi bat bederen
aberasteko.

[1] Tuyko eta�Leongo elizbarrutietan gotzain izan aurretik, Felipe II. eta Felipe III.�errege
espainiarren predikari izan zen Francisco Terrones del Caño (1551-1613) hainbat
urtez (zehaztasun biografikoetarako,�ikus�Olmedo�1960 eta�Galiano�2003).



Izan ere, Axularren inventio-prozesuaz orekaz jardun ahal izateko,
premiazkoa dugu argitzen hastea zenbateraino jo zuen, jatorrizko tes-
tuetara gabe, besterenetara, zein izan ziren “beste” horiek eta, behin
hori�eginik,�noraino�geratu zen gure�idazlea haien testu solteen arrantza
eta garraiatze hutsean eta noraino erabili ote zituen haiek guztiak itxu-
ra�berriko�testuak�eraikitzeko�baliabide modura.

Corpus horren osatzearekin zehatzago definitua geratuko litzateke
Axularren jokamolde�erretorikoa eta, ziur�asko,�hobeto baloratua izango
genuke horrela Gero liburua.

1.- Esan ohi da irakurketan gehiegi tematzen ez denari ere zauskada
berezia egiten diola Axularren Gerok hartara hurbiltzen hasten den
unean berean, alderdi ilun zein argi interesgarri asko baititu idazlanak
iman-harri.

Niketz, beti pentsatu nahi izan dut aimant horren inguruan ez dela
erakarpen-indarrik ahulena duena Axularrek liburua bilbatzeko erabili
bide zituen�iturriena.

Ez dira, ez, bart arratsekoak, aspaldikoak baizik, haren erreferen-
tzien eta iturbegien inguruko albisteak, baina arazoa nekez geratuko da
oraindik agorturik, Axularrek burutu zituen irakurketen lehen kapitu-
luaren�irudi hutsa baino�ez�baita�orain artean marraztu�dena2.

Zaila da, izan ere, autore baten –edozeinen– inventio delakoan parte
hartu duten osagai guztien aztarnak aurkitzea eta ustezko eraginak no-
rainokoak –azaleko, sakon, zuzen, zeharkako– izan dituen finkatzea. Eta
are zailago, baldin duela lau ehun urteko egile batez ari bagara, gehiegi
eultzitu gabeko gariak badira harenak, eta bihiek ere etxekoa ez den
beste hizkuntzaren batean badute jatorria..., nahiz eta horretan guztian
baliabide informatikoen��garai posmodernoek��hamaika erraztasun es-
kaintzen duten.

Emaitza hobeak ekar litzake agian, askotan hurbilpen hutsetan ge-
ratzen direla badirudi ere, liburuen sormenean bide dauden ehunduren
eta egitura orokorren aztarnen bila aritzeak3, mataza horietatik gero
hari xumeagoak eta zehatzagoak�erakar�litezkeelako�zenbaitetan.

[2] Urkixori eta Villasanteri zor zaizkie arlo horretako lehendabiziko lan larriak (ikus
bibliografian).



Axularrek Gerori eman nahi zion egituraketa bikoitzean4, esaterako,
Luis Granadakoaren eragin hurbila5 antzematen bide da aski era erra-
zean (Salaberri�1997,�200-202):

Y segun esto se repartira este libro en dos partes principales.
En la primera se declararan las obligaciones grandes que tene-
mos a la virtud, y los fructos y bienes inestimables que se si-
guen della: y en la segunda trataremos de la vida virtuosa, y de
los avisos y documentos que para ella se requieren. Porque dos
cosas son necesarias para hazer a un hombre virutoso: la una
que guiera de�verdad�serlo, y la otra,�que�sepa de la manera�que
lo ha de ser: para la primera de las quales servira el primer
libro, y para la otra el segundo […] Mas con ser esta segunda
parte tan necesaria: todavia lo es mucho mas la primera (“Pro-
logo”, Guía�de pecadores, 1556,�z. g.).

Arazoak arazo, zaila eta astuna ohi da normalean, bai, iturri testua-
letara iristeko antolatu eta burutu behar izaten den ehiztaritza-lan�gehie-
na (Mitxelenarena da, oker ez bagaude, neologismoa), eta esker txa-
rrekoa�ere bai,�oro�har.

Nolanahi ere, badu horrek, noizik behin bederen, zitu heldurik ere,
Juan de Torresen Philosophia moral de principes (Burgos, 15966) liburuak
eskaintzen dituenak bezalakoak, besteak beste. Izan ere, Bilbaok era-
kutsi (2014, 166) eta beherago egiaztatu ahal izango den legez, Axula-
rren iturrietakoen�artean har�daiteke josulagunaren�obra.

[3] Ikus Salaberri�2001.
[4] Hala gertatu ez bazen ere, Axularrek “bi partetan partitua eta berezia” nahi zuen

liburua, izenburuaren azpian adierazi bezala: “lehenbizikoan emaiten da aditzera
zenbat kalte��egiten duen luzamendutan��ibiltzeak, egitekoen geroko utzteak”��eta
“bigarrenean kidatzen da eta aitzinatzen luzamenduak�utzirik, berehala bere�eginbi-
deari lotu nahi�zaikana”.

[5] Ezin da, edonola ere,�domingotarraren�testuen eklektizismoa ahantzi,�hark ere�iturri
asko�eta�eragin�oso desberdinak izan baitzituen bere liburuak atontzeko�orduan.

[6] Torresen liburua doi-doi kaleratu ahal izango zen azalean adierazten den urtean,
1596ko azaroaren 29an sinatua baita pleguen tasazio-agiria –“tassaron cada pliego
de los del dicho libro en papel, a cinco blancas”–, eta idazkian bertan azaltzen den
moduan, “mandaron que antes que se venda se imprima en la primera hoja de cada
uno dellos este�testimonio�de�tassa”.



2.- Pentsatzekoa da Axularrek, Salamankako ikasketak egin bitartean
eta, batik bat, amaitzean7, eliz eginkizunetarako egoki izan zitezkeen
hainbat liburu garrantzizko eskuratuko zituela etxera baino lehen edo
hara bezain azkar. Eta horiexek erabiliko zituela gero, ziurrenik, Gero
apailatzeko orduan8.

Zein�liburu, ordea?

Urrunegira joan gabe, Tomas Trujillok aragoiarraren Thesauri con-
cionatorum libri septem (Bartzelona, 1579) delakoan aurki daitezke predi-
karientzat funtsezko jotzen ziren liburuak.

Laburbilduz��–eta gure aldetik, zerrendak osoki��emateko asmorik
gabe–, honako hauek aholkatzen zituen diru gutxi zuten predikari hasi-
berrientzat9: Biblia, Concordancias izenekoak, Summa virtutum et vitiorum,
Akinatearen garrantzizkoenak, Crisologoaren eta beste hainbaten
obrak, V. Ferrer-en Sermones, Granadako Luisen obra guztiak, Lizarrako
Diegoren Libro de la Vanidad del mundo delakoa, etab. Aldez aurretik
susma�zitekeen�bezala, klasikoenak latinez idatziak,�eta�ez gutxi�–prakti-
koenak�eta modernoenak,�oro har–, gaztelaniaz.

Liburutegi osoago nahi zutenek beste obra hauok ere behar omen
zituzten, Biblia eta Konkordantziak izenekoez gainera: Tomas Akinoko,
Krisostomo, Anbrosio,�Jeronimo, Gregorio�eta Agustin�santuen obra�guz-
tiak, Glossa liburuak (ordinarioa, interlineala eta Lirakoarena), bigarren
mailako beste hainbat santuren idazlanak, Bibliotheca Sacra Sanctorum
Patrum delakoa, Ius Canonicum��sive Pontificium, Concilia Generalia, Surio

[7] 1595eko apirilaren�22an gainditu zuen Axularrek Teologiako batxilergo-azterketa.
[8] Apaizgoak berak eta, itxuraz, burutu nahi zuen predikatzaile-karrerak eskatuko zio-

ten “liburutegi profesional” batean pentsatu beharko genuke hipotesi gisa. Izan ere,
liburu-kopuruari erreparatuz garai hartarako Victor Infantesek egiten duen sailka-
penaren arabera (1997, 282-284), liburutegi praktiko batek 15 liburu baino gutxiago
izango luke, oro har (“el libro aparece como un bien primario y elemental […] se
trata de libros [sólo] para ser leidos”); liburutegi profesional batek, berriz, 15-60
liburu bitartean izango lituzke (“el libro�[…] como�instrumento�de�la profesión�de�su
poseedor�y,�evidentemente,�tiene una�función eminente de consulta y�manejo vincu-
lada�al aprendizaje�o�al�ejercicio de�esa actividad”;�“está�constituida�de determinadas
materias básicas y algunas otras como complemento”). Hortik gorakoak arras ezohi-
koak ziren,�ez�bazen�behintzat�nobleziaren jaraunspen edo ondasunezko liburutegie-
tan (50-300 ale inguru) edota museo gisakoetan (300etik gora liburu: “representa un
exponente de riqueza”).

[9] Olmedoren hitzetatik jasoak�dira�erreferentziak (Olmedo 1960,�112-113).



Kartusiarrarenak... Eta kontu naturaletarako, Aristoteles, Platon,�Plutar-
ko,�Plinio,�Justino�eta Seneka.

Gerori begiraturen bat eman diezaionak erraz asko ikus dezake
azken liburutegi “osoago” honetatik atereak diruditela Axularrek era-
biltzen dituen aipamenek10, goiko lerrootako erreferentzia eta santu-
izen gehien-gehientsuenak azaltzen baitira haren�orrialdeetan.

Baina hortxe bertan sortzen dira lehendabiziko zalantzak: hain li-
burutegi aberatsa ote zuen Axularrek? Ala ale gutxiagoko funtsezko li-
burutegia baino ez zuen izan eskura? Ezin baita ahantzi oso garestiak
zirela liburuak, oro har, eta sarritan jende askoren artean erosten zirela
argitaratutakoak11.

Orain arte egindako testu-erkaketa urriek hori adierazten dutena
medio12, bigarren aukera horretakoa lirudike urdazubiarraren liburute-
giak, nahiz eta bitartekorik aski –hala ekonomikorik13 nola harreman,
eliz eta kultur azpiegiturari zegokionik– izan zuela pentsa dezakegun
liburu-kopuru zinez aberatsaren jabe edo, gutxienez, erabiltzaile izateko.

Garaikideen ohiturak ikusirik, erreferentzia bibliografiko eta aipa-
menen narotasuna berearen antzeko bitartekaritza-liburuetatik etorri
zitzaiokeen ziurrenik, eta ez ezinbestez lehen eskuko idazlanetatik. Hein
handi batean, bada, bestek baliatutako ideiak, pasarteak, aipamenak eta
erreferentziak izango ziren Axularren liburua hornitu eta osatu zute-
nak,��eta ez berak��hausnartuak edota aipatutako��autoreen irakurketa
zuzenetik jasoak.

[10] Bibliako aipamenetarako, ikus Salaberri 1999a eta 2000a. Klasikoak eta ex�sacris diren
aipamenetarako,�ikus�Salaberri�1998 eta (prentsan).

[11] “[…] exisía el hábito de comprar libros, cuando eran muy caros, entre varios amigos,
como una edición de las Obras de Séneca, que al parecer perteneció a la vez a Francis-
co de Quevedo, Jerónimo Antonio de Medinilla y Porres y otros amigos” (Lopez Poza
2010,�21).

[12] Ikus, besteak beste, Urkixo 1912, Villasante 1972, Salaberri 1999b eta 2000b eta Bil-
bao�2014.

[13] Ez dirudi Axularren arazorik latzena ekonomikoa izan zenik. Bestelako laguntzarik
gabe ere –eta uste izatekoa da horrelakorik ere izango zuela Elizaren aldetik edo
“compainia” hartan jarduteagatik–, Elizondoko ahaideengandik jaso zuen irin-erro-
tako etekinek eta Sarako erretore izateak zekarzkion bostehun urre-dukat inguru
haiek nahi adina liburu eskuratzeko egoera lasaian jartzen zuten urdazubiarra (ikus
Salaberri�2005).



Ez da besterik, egiazki, urdazubiarrak liburuaren azalean bertan,
izenburuaren azpian, aitortzen duen horretatik isurtzen dena14: “Eskri-
tura Saindutik, Elizako Doktoretarik eta liburu debozinozkoetarik, Axular
Sarako errotorak bildua”�(gurea�da�letrakera etzana).

Eta letra etzanez nabarmendu nahi izan ditugu pasarteko bi hitz
horiek, hain zuzen ere bestetara garraiatzeko moduko materialak eta
haien egituratze eta antolatze motak direlako era orokorrean “debo-
ziozko liburu” bezala definitu izan direnek15 eskaini ohi duten osagairik
erabilgarriena.

Ezin, beraz, lehen mailako iturri gehiegirik aurkitzeko itxaropenik
izan.�Bigarren�eskukoekin ase�behar, bada,�maiz�asko.

Eranskinean�kotejatzera goazen Philosophia moral izeneko obra bitar-
tekaritza horren beste erakusgarri bat litzateke, bertatik zuzen jasotako
eta behar bezala euskaratutako hainbat eta hainbat lerroalde baitu Axu-
larrenak. Eta jatorrizkoaren erreferentziarik eman gabe, gainera, hots,
beste horiek testu-garraiatze hutsa besterik egin ez zutela argudiaturik
edo, “intertestualitateaz” bidegabeki baliatuz16. Ohikoa zen bezala, non-
bait.

3.- Torresen iturbegia garrantzizkoa da, alde batetik, Axularren irakur-
keten saila finkatzeko beste urrats�bat�delako17,�baina,�batik bat, erantsi-
ko genuke jarraian, urdazubiarraren lan egiteko eskema zenbait sala-

[14] Gerotik hartutako pasarteak emateko erabilitako transkribapena Josu Lavinek egina
da (ikus bibliografian).

[15] Bizimodu bertutetsua lortu ahal izateko prestatuak ziren aszetika arloko obra guz-
tiak sartuko�lirateke�definizio�horren�barnean.

[16] Axularrek ez�du,�ez,�horrelakoen�izenik ez�libururik aipatzen.�Torresenarekin batera,
Luis Granadakoaren kasua izan daiteke nabarmenena;�orain arte dakigunaren arabe-
ra, noski.

[17] Bestetara ezin heda badaiteke ere, kezka interesgarria sortzen du Axularrek Torre-
sen liburu hau eskuratzeko izan zuen bideak. Alegia, behin Espainia aldeko ikasketa-
egonaldia 1595ean amaituta, ez dakigu urdazubiarrak 1597an edo hurrengoren ba-
tean Salamankara egindako bidaiaren baten –puntuala? luzea? inoiz apuntatu izan
den doktore-titulazioa prestatzekoa?– albistea iradokitzen ote duen horrek, Doniba-
ne Lohizunen edo Saran bizitzen egotean nekez izan baitzezakeen Espainia aldean
argitaratutako obren berri. Baina ezin bazter�daiteke�bestelako hipotesirik ere:�ingu-
ru haietatik etorritako lagunen baten opari gertatzea liburua, Iruña aldera egindako
joan-etorri baten�fruitu�izatea...



tzen dituelako eta, hori dela bide, haren jolas erretorikoa sakonago eza-
gutzeko�baliagarria delako.

Inorentzat ez da sekretu latzik urratuko garbi adierazten badugu
predikatzaileen artean egungo “moztu-erantsi” erako sistema erabili
ohi zela XVII. mendean eta geroago ere, inventio atalean lehenik, eta
testuak berak�eraikitzerakoan,�bigarrenik.

Eta Axular ez zen hartan salbuespen izan, oso testu-egokitzaile tre-
bea baizik. Izan ere, erraztasun handiz egokitu zitzakeen iturri batetik
hartutako�pasarteak,�desberdin bilakatuz, arras desberdin batzuetan; hi-
potestuak�–barka ironia-punttua– hipertestu bihurtuz,�azken finean.

Eta hori guztia, berezko��senak bainoago,��predikatzaile-lanbideak
emandako trebezia eta erraztasunari esker, nonbait, eta bereziki Sala-
mankan�–non,�bestela?– ikasitakoek eskainitako teknikei esker.

Kontu jakina da hiri ospetsuan igarotako hiruzpalau ikasturteetan
sistematikoki ikasten zutela apaizgo-bidea hartzera zihoazenek pasto-
raltzarako ezinbesteko zuten predikaziorako erretorika. Erretorika ekle-
siastikoa,�hain�zuzen.

Luis Granadakoak garatua utzi zuenaren bidetik eskuarki, baina
bestelako trataturik ere�baztertu gabe18, Salamankako ikasgeletan�aritu-
takoek ongi erakusten zuten predikazioetan eta haren ildoan burututa-
ko�“deboziozko�liburu”-etan�noraino zekarten ikasgaia aprobetxatua.

Horietako bat izan zen Axular ere, denbora laburrean jaso baitzuen,
agidanez, predikatzaile bikainaren ospea (ikus Salaberri 1997, 106-107).
Ia mende erdia igaro beharko zen, ordea, nolako idazlea zen erakutsi
zezan19.

[18] Granadakoaren Rhetorica ecclesiasticaz gainera, garaiko Rhetorica ospetsu eta erabilie-
nen�artean,�Agustin�Valerioren Rhetorica��ecclesiastica (Roma, 1576),�Diego�Lizarrakoa-
ren Modus concionandi (Salamanka, 1576) eta Tomas Trujilloren Thesauri concionato-
rum libri�septem (Bartzelona,�1579) aurkitzen dira.�Erantsi dezagun�bidenabar azterke-
ta lasaia mereziko lukeela azken honen obrak ere, eta ez bakarrik Xabierreko
Frantziskoren iloba izatean, Axularrek izan ziezaiokeen atxikimendu bereziagatik,
eta bai, ordea, haren aholkuak (bizio arruntenen aurka predikatzea, obra onen al-
deko sermoia –zeinak inplizituki protestanteen aurkako inpugnazioa baitakar–, di-
gresioak egiteko era, Testamentu Zaharreko pasarteak erabiltzean per modum simili-
tudinis aritzekoa, etab.) aski ongi beteak agertzen direlako urdazubiarraren idazla-
nean.

[19] Lerrootan barrena argi ulertarazten den hipotesia bada ere, gogora dezagun Axula-



4.- Salamankan�eta hura�bezalako�unibertsitate penintsular entzutetsue-
netan irakasten ziren eliz erretorikako teknika haien ezagutza zehatza
izan lezake irakurleak gorago aipatu dugun Terrones del Cañoren Ins-
trucción de Predicadores (1617) delakoaren�orrialdeak irekiz�gero.

“Eskuar” hartan aurki daiteke, nahi izanez gero, urdazubiarraren
jokamolde erretorikoa aztertzeko eta ulertzeko erreferentzia aproposa.
Zeren eta Axularren ikaskide izan ez bazen ere, zinez baiezta daiteke
tradizio beretik edanak zirela biak, bai Torresek eta bai Axularrek, biek
ikasi baitzuten –batak lehenago, geroago besteak– Salamankako ikasge-
letan (Olmedo 1960,�10).

Luze joko luke hemen erretorika horren alderdi nagusi guztiez jar-
duteak, baina Axularri dagokionagatik, inventio eta dispositio ataletan la-
burbiltzen ditu Terrones��del��Cañok gure idazleak daraman norabide
orokorraren ildoak, bigarren eta hirugarren tratatuetan, hurrenez hu-
rren.

Inventioaz den bezainbatean20, esaterako, aski era zorrotzean azal-
tzen du autoreak nola bilatu, hautatu eta finkatu beharko litzatekeen
predikatu�edo, Axularrenari�gagozkiola,�idatziz landu�nahi den gaia.

Hartan lar luzatu gabe ere, Geron esanguratsuak diren hiruzpalau
gomendio ekarri nahi genituzke hona adibide gisara, urdazubiarraren
testu-irizpideen ispilu baitirudite�oro�har.

Sermoiek eta liburu aszetikoek gaiak tratatzeko orduan izan behar
omen zituzten ezaugarriak adieraztetik dator, lehen-lehenik, Geroren
kontzepzioarekin�ere hertsiki loturik dagoen�aholkua:

[…] todo el sermón [liburu guztia, esango genuke hemen] o la
mayor parte dél sea de cosas morales, quiero decir provechosas
para las costumbres, reprehendiendo vicios, aconsejando y persua-
diendo virtudes, convidando al cielo, afeando pecados, amenazando
con muerte e infierno, convenciendo los entendimientos con buenas y

rren lan aszetikoaren idazte-prozesua bete-betean oinarritzen dela predikaziorako
erabili ohi�ziren�irizpide�erretoriko beretan.

[20] Ez dugu hona ekarriko dispositioari dagokion partea, materiaren antolamenduaz eta
atalen egituraketaz��diharduen��kapitulu hau ez baitago zuzenki lotua eskuartean
dugunaren hariarekin.



eficaces razones de que van errados y perdidos, al fin: persuadir lo
que�Dios manda […]�(1617: 1960, 63;�gurea da�letrakera etzana).

Ildo berean, eta teologiarekin eta dotrina eklesiastikoarekin arazo-
rik gerta ez zedin, Terronesek argi azpimarratua utzi zuen arau oroko-
rra,�Axularrek zuzen segitu zuena, hots,

[…] no se meta��en […] materias delgadas��y especulativas��de
Teología (idem,�58).

Zeren eta, horrela jokatzeko arrazoi teologiko nagusiez gainera,
Gero bezalako obren izaera aszetikoak berak ere eskatzen zien autoreei
irakurle xumeak�nekez uler�zitzakeen sakontasun teologikoetan ez mur-
giltzea.

Predikatzeko gaiari edota testu-egokitasunari zegokionez, interes-
garriak dira halaber josulagunaren beste hainbat gomendio, Axularren
liburuan erruz erabilita aurki daitezkeenak. Haietako bat, aurrekoen lo-
gika berarekin�loturik lihoakeen�irizpide praktiko hau:

[…] en�esto de dar�reprehensiones�es�menester mirar que sean a
propósito de las costumbres y vicios del�auditorio (idem,�67).

Tokian tokikoak, beraz, aintzakotzat�beti.

Eta berdin hizkuntzari zegokionez: nekez ahantzi zezakeen Terro-
nesek predikazio-hizkuntzari buruzko abisua, elizgizonen artean prakti-
ka��normala��izateagatik��errepikatu beharrik��ez zeukana (hots, mezua
transmititzea lortuko bazen, predikatzaileen mintzoa –linguistikoki
zein estilistikoki–��hartzaileek��ulertzeko modukoa��behar zela zioena),
baina inorenetik mailegatutakoak emateko era nabarmendu nahi izan
zuen isturgitarrak: “[…] no traiga griegos ni hebreos, sino su romance y
latín”21 (idem,�58).

Jakina, aholkuen literalitatea gorabehera, Axularrek argi zuen zein
zen predikaziorako behar zuen “erromantzea”. Eta harekin eta latina-

[21] Latina, berdin Terronesen kasuan zein Axularrenean eta gainerakoetan, aipamen
larriak (biblikoak, Elizakoak, santu eta doktoreen hitzak, etab.) eskaintzeko hiz-
kuntza jasoa zen. Eta pasarte haiek ere ulertuak izan zitezen, ohiko bilakatu zen
hartzaileen hizkuntzetara itzultzea (Axularren jokamoldea) edota esanahia parafra-
sien bitartez aurkeztea (Torresek oso maiz darabilen�bidea).



rekin jokatu zuen Gerotik zehar, mailegatutako guztiak bi horietara�mol-
datuz�eta mugatuz.

Prezeptiba erretoriko gisako hartan bada, haatik, urdazubiarrak in-
ventiorako erabili zituen testuen –inoren testuak zirenen–�identifikazioa
egiten eta hartarako erakutsi�jokamoldea�ulertzen lagun lezakeen beste-
lakorik ere. Zeren eta hartan ere badirudi ez zebilela Axular garaiko
azturetatik at.

Baina azturak aztura, bitxi egiten da garaiko idazle eta aholku-
emaile�haiek�besterenaz�baliatzera�iristeko zerabilten hizkera:

podemos hurtar de los libros de autores profanos cuanto bueno ha-
lláremos en ellos (Terrones 1617: 1960, 81; gurea da letra etza-
na).

Terrones del Cañok aholkatzen zuen bidetik abiatua, bada, gure
idazlea. Eta gainerako garaikideetan gertatu bezala, ez zegoen haietan
ere inoren testu-garraiatze eta bereganatzearekin arazorik, beranduago
plagiotzat hartu�bazen�ere mailegatutakoen jatorria-eta ez aipatzea.

Areago: inoren sermoiak ere har zitzatela aholkatzen zien Terrone-
sek�predikariei, egiletza-aitorretako azalkeriatan�aritzea baino�garrantzi
gehiagokoa baitzen predikariei zegokien eginkizuna behar bezala bete-
tzea:

[…] el predicador […] debe arrimarse a los buenos predicadores
enseñándose, a par de ellos, a buscar en los libros las cosas buenas
y��elegirlas. Y esto no lo ha de aprender por reglas, sino por
imitación (idem, 56;�gureak dira�letra�etzanak).

Digo, pues, que��el que��no tuviere��donde��elegir, tome buenos
sermones�ajenos,�decórelos�muy bien�de�memoria, envístalos�y hágalos
suyos�y�dígalos como�tales (idem,�57; gureak dira letra etzanak).

Nolanahi ere den, jokamolde “bereganatzaile” hori onartua eta
aholkatua bazen sermoi osoekin, nekez izan��zezaketen��predikari eta
idazleek erreparorik maila apalagokoak ziren atalkako��“ebaste”-ekin,
berdin ex sacris zirenekin zein profanoekin, nahiz eta azken hauek pre-
bentzio gehiagorekin hartu�behar�baitziren22,

[22] Eta prebentzio eta kontu gehiagoz oraindik, poeten bertsoak erabiltzean, haien egi-
leen aipamena: “Sobre todo advierto que nunca se ha de citar el autor del verso, a lo



Porque, o la humanidad es verdadera o falsa. Si es verdadera,
como historia��natural, propiedades de piedras, ríos, hierbas,
animales,�etc., o�historia política, como�las que escribieron�Poli-
bio, Metástenes, Tito Livio, Curcio y otros, destas cosas tales
puédense traer cuatro, seis u ocho puntos en un sermón, y lo
mesmo digo de dichos de filósofos, como Aristóteles, Plutarco,
Socrátes, Diógenes y Séneca; aunque de Séneca –zehazten du
Terronesek Axularren jokamoldea islatuko balu bezala23– nun-
ca sobra nada, ni he leído autor que con menos palabras dixese
mayores sentencias, y que más aprieten y tapen la boca a un
entendimiento (idem, 85-86).

Erantsi beharrik ez dago planteamendu horren gauzatzea Eranski-
nera ekarritako testu-alderaketan atzematen dela hobekienik; ageri-
agerian geratzen da han noraino iritsi ziren�Axularrek�bere�buruari zile-
gizko bilakaturiko mailegatze-garraiatzeak.

5.- Juan de Torresen Philosophia moral de príncipes liburuarekin burututa-
ko testu-erkaketa bakarrik aintzat hartuta24 –Geron islatzen diren�gaine-
rako bitartekariak�gabe,�esan�nahi�baita–, honako�puntu hauek�nabarmen
litezke Axularrek hartu�zuen�jokamolde�zehatzaren�kariaz:

a) Agerikoa da, oro har, Axularrek ez zituela Geron zehar aipatu zituen
obra guzti-guztiak eskura eduki. Eta uste izatekoa da, leherrenak
egin gabe, hiruzpalau dozena autoreren liburuak besterik ez zuela

menos Ovidio, Marcial […] y otros así que trataron materias vanas y lascivas. Bastará
decir «allá vuestro poeta», o «el otro en sus devaneos»; aunque, si fuesen Virgilio,
Homero, Horacio, podríanse nombrar con algún encogimento y un poco de desdén
[…]” (Terrones 1617:1960, 87). Ildo horretan, Ovidioren aipuak, esaterako, sei aldiz
dakartza Axularrek, hirutan autorea testuan ongi identifikaturik, bitan testua nore-
na den zehaztu gabe (alboko erreferentzian bai, ordea, izenaren laburdura: “Ouid.”)
eta beste behin Terronesen gogoko estalkia erabiliz: “materia hunetako pilotu on
batek dioen bezala” (Axular 1643, 350). Esan beharrik ez da, besteak ez bezala, azken
hau dela aipurik�gordinena,�hots, “Illa est casta, quam nemo rogavit” delakoa (anekdota
bezala, alboko erreferentziako izenburua ere desitxuratua da, “EI.2” ematen baita
“A[mores]”-en�ordez).

[23] Geron Seneka da autore jentilen artean aipatuena, hogeita hamar bider baino gehia-
gotan agertzen baita erabilia edo erreferentziatua. Ondoren Plutarko dator, 18 aldiz
aipatua. Diogenes Laertzio�gero (8�bat�aldiz) eta�Aristoteles (sei aldiz).

[24] Exhaustibo izateko xederik izan ez duena, bidenabar esateko, eta Bilbaok identifika-
tutako lerroaldeak ere tartekaturik dakartzana.



izango inguruan, elizkide euskaldunenak, Leizarragarenak, Grana-
dako Luisenak eta Biblia bera barne harturik25. Ez bide du bestela-
korik adierazten, Geroren lehen orrialdean, Axularrek liburua apai-
latzeko erabili zuen bibliografi erreferentziez mintzo den
gaztiguak: “Eskritura Saindutik, Elizako Doktoretarik eta liburu de-
bozinozkoetarik�Axular�Sarako errotorak�bildua”.

b) Eskuarki, erraz asko atera zitekeen obra haietako batzuetatik sermoi
arrunt baterako�edo�pretentsio berezirik ez zuen aszetika-libururen
bat ehuntzen hasteko behar zen guztia: ideia nagusiak eta haien
garapen funtsezkoena,��erreferentzia biblikoak,��etsenpluak, adibi-
deak, aipamenak (teologo, kontzilio, elizburu eta besterenak), filo-
sofiaren eta natur zientzien lekukotasuna... Gogora bedi, beraz, ez
dela nahitaez lehen eskuko izan behar “Eskritura��Saindutik” eta
“Elizako Doktoretarik” jaso omen zuen lekukotasuna bera�ere, albo-
ko erreferentziek besterik adierazi arren, “liburu debozinozkoeta-
rik” hartua�baitzitekeen�hotz eta�motz.

d) Axularrek ez du zehazten zein ziren iturri edo makulu gisara erabili
zituen deboziozko liburu haiek. Egia da tradizio kristauan ohikoa
izan dela obra larrietatik hartutakoak zegozkien erreferentziekin
ematea. Izan ere,��egiletza��hutsak��aitortzea��baino gehiago,��behar
bezalako larritasun-maila, autoritatea eta bermea zekarzkioten tes-
tu berriari autore handienek (Hiponakoak,�Akinateak, Senekak, Plu-
tarkok...) idatzitakoek. Ez zen hura,�beraz, handinahiak edota erudi-
zio-gogoak bideratutako jokaera, eta bai, berriz, argudiaketan
erabilitako materiala arlo erlijiosoan ortodoxoa, egiazkoa –eta ez
autoreak asmatua– eta aintzakotzat hartu beharrekoa zela adie-
razteko premia. Alabaina, “bigarren mailako testuak” (aszetikoak
eta doktrinalak, oro har), inoiz ez dira aipaturiko tradizioan aintzat
hartuak izan, eta, ondorioz, ezkutaturik bezala geratu dira sarri eta
maiz.�Tradizio horrekin�bat eginez�jokatzen du�urdazubiarrak.

e)�Zehaztasunik ez eman arren, argi bezain aratz azaldu da�testu-aldera-
ketan Axularrek Torresen obra izan zuela lan-mahaian berea
atontzean. Eta, begien aurrean izateaz aparte, erabili ere egin zuen
–erruz erabili, gainera– apunte��literalak eta ohar��multzoak bere
lanerako ateratzeko, beste inon baino nabarmenago utzirik autore

[25] Ikus,�Materrari eta Leizarragari�dagokienez,�Salaberri�2000b; Granadakoarena,�ordea,
honako�hauetan: Salaberri�1999b eta�2001.



klasikoen lekukotasunaz baliatzeko iturri nagusitzat hartu zuela
gaztelaniazko edizio hura. Baliabide horren bitartez, silva edo collec-
tanea izenekoetara hurbiltzeko premiatik aske geratu zen hein han-
di batean urdazubiarra, bertako latinetara jo ere gabe mundu klasi-
kotik hartu zitzakeenak ondo antolaturik eta jariotasunez
narraturik aurkitu baitzituen�Andujarrekoarenean.

f) Axularrek harrobi hartatik eskuratu�eta erabili�zituen pasarte adieraz-
garrienen�artean,�bereziki�azpimarragarriak�dira esparru�teologiko-
tik kanpoko aipu historikoak,�eta�haien barnean,�esan�bezala,�litera-
tura klasikoari dagozkionak. Zehatzago adierazita, eta testuen
arteko�konfrontazio xumera mugatuz, Bibliakoak ez�diren berrogei-
ta hamar bat erreferentzia (klasikoak eta autore kristauenak dire-
nak, alegia) jasoak ditu Axularrek Torresen liburu horretatik26,
akats eta guztiz, sarri askotan. Bestela esan: ziur samarra da berro-
geita�hamar�liburu�horiek�ez zirela�urdazubiarraren�lan-apalategian
aurkitzen27.

g) Exempla arlokoak izan ziren, eskuarki, Axularrek Torresenetik balia-
tutako atalik garrantzizkoenak. Jakina, tartean landutako beste atal
batzuetan ere agertzen da Torresen eragina, baina ez aipatutako
horietan bezainbeste. Istorio luzeak batzuk (Zaleuko, Kotis, Semira-
mis, Sesostris), laburragoak bestetzuk (Pisistrato,��Ziro,��Teodosio,
Herodes, Arkelao, Vespasiano, Neron, Zesar-Mezenas, Lais-Demos-
tenes...) eta ohar puntual diruditenak azkenak (Antigono, Likurgo,
Lisimako, Demonakte,�Solon, Arkita Tarentino, Klimas,�Lenilla, Kati-
lina, Henrike VIII.a...), guztiek osatu zuten Axularrek kapitulu zen-
baitetan margotu nahi izan zuen panorama aszetiko-morala. Torre-
sena eskuetan, bada, nekez aurki zezakeen Axularrek bere
libururako istorio horien guztien berri izateko iturri hoberik; hobe-
rik eta ekonomikoagorik, hain zuzen, dozenaka titulutan “aurreztu-

[26] Gogoan har bedi Axularrek Gerora daramatzan hirurogeita hamar autoreetatik (han-
diagoa da, noski, urdazubiarrak aipatzen dizkien obren kopurua), hogeita hamar bat
autore�greziar�eta erromatar�klasikoak�direna.�Hiru�bat dozena�dira, bestalde, Axula-
rrek IV. mendetik aurrerako idazle jentil eta erlijiosoen artean aipatzen dituenak,
tartean Agustin Hiponakoa (ia 90 bat aldiz aipatua), Joan Krisostomo (55 bat aldiz
ekarria), Tomas Akinokoa (ia�40 aldiz testuratua)�eta beste daudelarik.

[27] Erkatutako�orrialde�horien�laburrean,�beste hogeita�hamar bat erreferentzia gehiago
azaltzen dira,��Axularrek,��arrazoi��desberdinak��medio (bigarren mailako��autoreak,
ezezagun[ago]ak, orrialde-bazterrak ez astuntzeko nahia...), Torresenetik berera era-
man ez zituenak.



rik” –eta are, haietan kontsultatzeko premiarik gabe– geratu baitzi-
tzaion�liburuan�erreferentziaturiko obren�kopurua.

h) Testuratzeko orduan, euskarara igaro zituen urdazubiarrak begien
aurrean izandako��gaztelaniazkoak, itzulpen hertsi samarrak egin
zituelarik lerroalde gehienetan. Eta inoizka punturen batean edo
bestean Terrones del Caño bezalako erretorika-teorizatzaileek bes-
terik aholkatzen bazuten ere, Axularrek berdintsu gorde zituen er-
darazko�erredakzioan�agertutako�hainbat�pasarte28.

i) Torresenetik jasotakoak erabiltzeko eraz –eta hemen datza aurreko
testu-erkaketetatik ere isuritako daturik interesgarriena–, Geroren
hainbat atal edo kapitulu eraikitzeko baliatu zituela esan behar da,
eta ez soil mezua modu pedagogikoagoan azaltzeko edota erudizioz
zipriztintzeko. Testu-parekatzearen azaleko begiratu batez atze-
man daitekeen moduan, Torresengandik jasotako atal solteok kapi-
tulu ia osoak izatera iristeraino artikulatu ziren zenbaitetan Gero-
ren barnean. Argi asko azaltzen da hori gure klasikoaren 31, 32, 33,
40, 41, 43 eta 44. kapituluetan29. “Haragiaren bekatua”-ren ingu-
rukoak dira zazpiak, kapitulurik mundanoenak alegia, eta Axula-
rren inventioaz jabetzeko kapitulurik iradokitzaileenak oro har, oso
era bizi eta txairoan burutuak agertzen baitira bertan jentilen adibi-
deen�uztarketak.

j) Esan bezala, garraiaturiko material horiek ezin hobeto erakusten bide
dute Axularrek erabilitako aipamen mordoxka ez zela lehen eskuko
liburuen irakurketetatik jasoa izan. Eta hortaz, ez zuela Axularrek
liburu horiek bere�lantegian izateko premiarik izan. Testu-konfron-
taziotik isuritako datuon arabera, bada, aski murrizturik izango ge-
nuke Axularrek irakurri eta erabili uste zuen liburu-zerrenda. Hori
horrela, argi legoke orduan klasikoen transmisioa arras mediatiza-

[28] Hau�da,�esaterako,�autorearen�inplikazioari�eta,�ondorioz,�lehen�pertsonaren erabile-
rari buruz Terronesek zioena: “[…]�el predicador nunca ha�de tratar de primera persona”
(1617:1960, 80; gurea da letra etzana). Axular, ordea, Torresen ildotik abiatu zen
harenak euskaratzean. Adibidez, haren “No se yo como llevo el Rey al principio aquel
mandato” (Torres 605; gurea da letra etzana) esaldia arazo bilakatu gabe eman zuen
euskaraz: “Eta nik eztakit nola hartu zuen Erregek egitekoa” (Axular 345; gurea da
letrakera etzana).

[29] Ohar bekio, bidenabar, nola kapitulu horietako batzuetan ere ez zuen Axularrek
ongiegi gorde Terronesen�aholkua, hots, “[…] es cosa muy reprobada�por los�santos y
autores graves, llenar los sermones de humanidades, dejándolos ayunos de Escritura
y santos”�(1617:1960, 81).



tua, atomizatua eta istoriotxotan hautsia iritsi dela gure literatura
larrienaren esparrura30. Eta betiere, moral eta planteamendu tren-
toarren eskakizunei makurtua.

k)Horrek guztiak, noski, beste perspektiba batean jarriko gintuzke lite-
ratura klasikoak gurean izan (ez?) zituen transmisio, harrera eta
erabilerak aztertzeko unean, kultura humanista-errenazentistak al-
darrikatu ez bezala, klasiko greziar eta erromatarrak adabaki gisara
baino ez zirela jasoak izan isla bailezakete azaleratutako “bidezi-
dor” horiek. Eta ez lirudike, ondorengo ikerketetarako hipotesi gi-
sara bada ere, gure�Urre-Aroko�gainerako�literaturak�obra klasikoez
izandako errezepzioaren ikuspegi hau ezertan arin litekeenik, ez
eta –susmo hutsa baizik ez da– beste ondoriotara eraman gintzake-
tenik ere Tartasek�eta bestek utzitako�aztarnek.

Hala izan bide zen, eta izandakoak, nonbait,�ez du�aldatzerik.

Aramaio,�2016-10-20

ERANSKINA

TESTU-ERKAKETA

AXULAR�(1643)�-�TORRES (159631)

GAZTIGUA

Antzak eta kidetasunak direla eta, Geron agertzen diren latinezko
aipuetan bada edozein silva edo collectaneatatik ateratakoa izan daite-
keenik eta bada, halaber, Torresenetik garraiatzearen fruitu garbia eta
ziurra dirudienik ere. Azken hauek, eskuarki, aurretik eta ondotik jaso-
tako lerroaldeen testuinguru berean daude, erreferentziak emateko la-
burdurak berdintsuak��dituzte eta, aldi berean, akatsak��ere berberak.
Horixe�da,�adibidez, Zizeronen�ondoko�aipamen ezagunaren�kasua:

Zizeronek dioen bezala: Nunquam iratus mediocritatem illas tene-
bit quae est inter nimium et parum (Cicero li. 1 Offic.). (Axular
299)

Nunquam enim iratus (dize Tullio) qui accedit ad penam. mediocri-
tatem illam tenebit, quae est inter nimium et parum (Cicero lib. 1
Offic.). (Torres 343)

Horrelakoak,�esan�beharrik�ez�da, zuzen ekarri dira�Eranskinera.

Beste batzuk, aldiz, modu sakabanatuan agertzen dira Geron eta,
nahiz eta Torresenean ere azaldu, “aurreko eta ondoko lerroaldeen tes-
tuingurua”-ren baldintza betetzen ez dutenez, ez dira testu-alderaketan
jaso.�Hori gertatzen�zaio, esaterako, ondoko�aipuari:

Geroren iturbegietako baten kariaz

–�57 –

[31] Geroago��Torresen��liburuak edizio zuzendu eta emendaturik ezagutu bazuen ere,
eskura��izan��dugun lehenaz��baino ez��gara lan��honetarako��baliatu.��Gerta daiteke,
beraz, berriagoa izatea Axularrek erabilitako edizioa eta, ondorioz, Geroratutako pa-
sarteak ere zertxobait desberdin.



Ocia si tollas periere Cupidinis arcus (Ovid. lib 1. de remed. Amor.).
(Torres 791)

Eta badio Ovidiok ere: Otia si tollas, periere Cupidinis arcus (Ovid.
lib. 2 de remed. Amoris).�(Axular�379)

Erreferentziak emateko erak, egia da, Torresenetik jasoak izan di-
rela adieraz lezake, baina, edozein modutan ere, ez dira jasoko Eranski-
nean, lerro hauen luze-zabalerek ez baitute eskaintzen horrelako aipa-
men solte guztiak konfrontatzeak eskatuko lituzkeen denbora eta
arretarako tarterik. Aipamen hutsa gainditzen duten pasarteei baino ez
zaie�lehentasunik�emango hurrengo�orrialdeetan, hortaz.

Patxi Salaberri

–�58 –

